
PARLAMENT DE CATALUNYA





Mesa de la Diputació Permanent
La Mesa de la Diputació Permanent, en la sessió tinguda el 14 d’octubre, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei d’incorporació de la propietat temporal i de la propietat compartida al llibre cinquè del Codi civil de Catalunya, aprovada pel Ple del Parlament en la sessió del 23 de juliol de 2015:

«Lei d’incorporacion dera proprietat temporau e dera proprietat compartida en libre cincau deth Còdi civiu de Catalonha
Preambul

I

Aguesta lei delimite er estatut juridic pròpri de dues formes de proprietat, era proprietat temporau e era proprietat compartida, e les dòte d’un contengut minim e, ath madeish temps, especific que permet diferenciar-les claraments des drets reaus en causa d'autrú e des drets de caractèr personau, damb era tòca autant de facilitar er accès ara proprietat coma de conferir era maxima estabilitat ara situacion juridica reau der aqueridor.

Era proprietat temporau autrege ath sòn titular eth domeni d’un ben pendent un certan e determinat periòde, e un viatge vençut aguest periòde eth domeni deven deth titular successiu. Autaments, era proprietat compartida conferís a un des dus titulars, qu'arrecep eth nòm de proprietari materiau, ua quòta iniciau deth domeni, e era possession, er usatge e era gaudença exclusiva deth ben e eth dret d’aquerir, de manèra graduau, era quòta restant der aute titular, qu'arrecep eth nòm de proprietari formau. Aguesta situacion juridica entraïne, com que sigue, era exclusion dera accion de division.

Aguest tèxte legau s’incorpòre ath Còdi civiu mejançant era introduccion d’un capítol, eth VII («Proprietat temporau»), ath títol IV («Deth dret de proprietat») deth libre cincau deth Còdi civiu, adoptat pera Lei 5/2006, e d'un aute capítol, eth VII («Proprietat compartida»), ath títol V («des situacions de comunautat») deth madeish libre cincau. Aguesta organizacion sistematica la determine era natura des institucions mencionades, deth moment qu'era prumèra ei ua modalitat de proprietat a tèrme e era auta entraïne ua simultaneïtat de titolaritats. A excepcion d’aquerò que hè allusion as elements de tipificacion des institucions, es normes que s'introdusissen son de caractèr dispositiu, de sòrta que se da un long marge ara autonomia privada, de conformitat damb eth tradicionau principi de libertat civiu (article 111-6 deth Còdi civiu).

Ambdues modalitats de proprietat son formes de poder juridic reau que tròben es fonaments en institucions pròpries de longa tradicion juridica legau e d'acòrd as costumes enes hònts catalanes e que se mantien en Còdi civiu. En aguesta lei se desvolòpen a compdar dera regulacion deth Còdi civiu sus era proprietat e era comunautat. En efècte, era proprietat temporau ei presenta ena proprietat nascuda dera substitucion fideïcomissària –sometuda, coma se sap, a tèrme o condicion– (articles 426-1 a 426-59 deth Còdi civiu), institucion de longa tradicion istorica. Tanben, ei presenta ena donacion damb clausula de reversion der objècte dat, autant en favor deth dador coma d’auta persona (article 531-19), e ena caracterizacion originària des censi coma proprietat dividida susceptibla de durada temporau s'atau se pacte, e en dret de superfícia (article 564-1).

D’un aute costat, era proprietat temporau que se cree per contracte ei en relacion damb clausules tipiques damb eficacitat reau, coma era de recuperacion dera proprietat en contracte de crompa-venda a empenhament, qu’entraïne era creacion deth dret de redimir (articles 326 a 328 dera Compilacion deth dret civiu de Catalonha). Era crompa-venda ena quau eth crompador aquerís en tot conéisher era durada temporau dera proprietat deth fiduciari –fiducia cum garantia– entraïne ua temporalitat.

Era proprietat compartida, qu'ei ua comunautat damb distribucion deth poder e dera possession entre es comunaus, s’acòrde ara règla, pròpria dera comunautat ordinària indivisa, ena quau es coproprietaris acòrden er usatge e era possession deth ben segons convenença (article 552-7). Ei, ath delà, ua cotitularitat de proprietat que hè partida des figures censaus, concretaments deth cens enfiteutic tau coma se practiquèc ena distincion entre eth domeni dirècte –deth proprietari que crube er impòst– e eth domeni util –era persona que possedís e explòte eth ben– en consideracion ara persona qu'ei en contacte dirècte damb eth ben. Era regulacion dera proprietat compartida, maugrat açò, a caractèrs pròpris que la aluenhen des censi istorics, pr'amor que se considère ua comunautat indivisa, e non pas ua de dividida coma aqueri, mès pren des censi era distincion juridica entre era proprietat materiau e era formau, entà destacar aguesta configuracion. Ei a díder, respècte aguesta natura de proprietat deuant dera actuau concepcion des censi coma dret reau limitat. Ei, atau, ua forma evolucionada des ancians censi, adaptada as besonhs e realitats dera societat deth sègle XXI, ena quau er equilibri entre es parts a lòc d’acòrd damb era sua volontat.

Era introduccion d’aguestes modalitats de domeni aubedís, principauments, ara intencion d’aportar solucions ath problèma der accès ara proprietat deth lotjament en tot flexibilizar es vies d’aqueriment, en tot aufrir formules que permeten desencarir o minorar es còsti economics e en tot respectar era natura juridica deth dret de proprietat, de conformitat damb era tradicion juridica pròpria. Aguesta finalitat hè que siguen es bens immòbles eth sòn objècte principau, mès açò non entraïne que non s’estene tanben a determinadi bens mòbles, en concrèt as que siguen duradisses e non fongibles e se poguen enregistrar, ei a díder que siguen identificables. Eth lotjament ei un besonh basic dera persona, deuant d'aguest besonh es poders publics an de dar arresponses en tot crear es condicions apropriades e en tot adoptar es normes apertientes entà garantir-i er accès. Per açò, autant era Constitucion (article 47) e er Estatut d’autonomia de Catalonha (article 26) coma era reglamentacion internacionau, demest era quau destaquen eth Pacte internacionau de drets economics, sociaus e culturaus des Nacions Unides de 1966 (article 11) e era Carta de drets fonamentaus dera Union Europèa de 2010 (article 34), configuren eth dret ath lotjament damb un mercat contengut sociau, restacat ath liure desvolopament dera personalitat en tot préner coma basa era dignitat umana.

En Catalonha, ath torn deth 80% deth parc immobiliari a estat aquerit en proprietat. Er acte d’aqueriment deth domeni entraïne eth pagament deth prètz totau e, en conseqüéncia, era necessitat d’accedir a un finançament damb prèstes ipotecaris, e açò a provocat un endeutament excessiu, especiauments enes darrèri vint ans. Ad açò s’ahig era escassetat deth loguèr coma forma d'ocupacion de lotjaments (15%), situacion que non ei pas alièna ath hèt qu'es circonstàncies sociaus, economiques e juridiques non agen facilitat ne eth loguèr privat ne eth loguèr sociau, que represente pòc mès der 1% deth totau, ne ath hèt que, en fòrça casi, es institucions juridiques tradicionaus non an dat ua arresponsa sufisenta as besonhs actuaus. Aguesta situacion a entraïnat era carrèra bòrnia deth lotjament en generau e deth loguèr en particular.

Ath delà der aqueriment dera proprietat definitiva (dret reau) e deth loguèr (contracte, dret personau), que son es dues arresponses juridiques tradicionaus ar accès ath lotjament, cap des autes figures juridiques seculares der encastre des drets reaus, coma eth cens, er usufrut o, quitament, era mès actuau dera superfícia, non a representat ua alternatiua reau ad aquera dicotomia. Ara lutz des principis juridics pròpris, ei possible configurar d'autes alternatiues juridiques mès flexibles, apropriades as besonhs reaus e qu'amassa faciliten as aqueridors ua estabilitat ena gaudença coma proprietaris deth lotjament.

En aguesta linha, ja er article 71.1 dera Lei 18/2007, de 28 de deseme, deth dret ath lotjament, modificat pera Lei 9/2011, de 29 de deseme, de promocion dera activitat economica, establic es bases d’autes formes de proprietat, especiauments dera proprietat compartida. Tanben, er article 531-16 deth Còdi civiu de Catalonha establís un tipe de proprietat temporau derivada dera donacion sometuda a condicion resolutòria. E er article 564-1, per çò qu'ei deth dret de superfícia, admet que «atribuís temporauments era proprietat». Ei a díder que son possibles proprietats temporaus e qu'era perpetuïtat non ei element de tipificacion deth domeni, mès eth contengut deth poder juridic.

Non s’amague tanpòc era pretension que, en basa ath dret civiu e de manèra estructurau, se dòte era Administracion publica d’airines utiles ara ora de programar es politiques de promocion de lotjament. En aguest sens, tanben ei encoratjanta era experiéncia, reüsida en dret comparat, de figures analògues as qu'introdusís aguesta lei.

II

Ena proprietat temporau, eth proprietari gaudís, pendent eth tèrme fixat, d’un poder juridic identic ath deth proprietari ordinari que lo legitime entà actuar coma proprietari unic e exclusiu, deth temps qu'eth titular successiu ac ei d’un dret de reversion. Aguest dret ara recuperacion dera proprietat quan arribarà eth dia finau a un contengut juridic e economic, deth quau se pòt disposar inter vivos e mortis causa, mès non permet ath sòn titular de hèr cap ingeréncia en exercici des facultats deth proprietari temporau. Un viatge transcorrut eth tèrme fixat, eth ben deven proprietat plea deth titular successiu –er originàri o aqueth que l'aurà aquerit d’aguest–, liura de quinsevolh carga o contracte qu'excedisquen deth tèrme establit.

Eth tèrme, qu'a d'èster cèrt e determinat e s’a d’establir necessàriaments, ei er element de tipificacion d’aguesta proprietat. Eth tèrme minim s’a fixat en dètz ans entà qu'eth dret age contengut patrimoniau e mèrque ua relacion damb certana durada e importància, e tanben entà evitar confusions damb era durada des censi urbans. Per çò qu'ei deth maximau, en tot seguir era tradicion juridica catalana, comuna damb es sistèmes juridics continentaus, s’a establit en nauanta nau ans, un tèrme pro long entà satisfèr es besonhs des aqueridors e dar flexibilitat ath mercat.

Eth regim dera proprietat compartida permeterà favorir er aqueriment dera proprietat: a compdar der aqueriment d’ua quòta iniciau, eth proprietari materiau aquerís progressivaments es quòtes restants deth proprietari formau mejançant er exercici graduau deth dret qu'ei inerent ara institucion. Era situacion juridica reau que derive d’aguesta forma de proprietat entraïne qu'eth proprietari materiau monopolize lèu totes es facultats dominicaus en escambi deth pagament d’ua contrapartida en dinèr ath proprietari formau, mentre non aquerisque era totalitat des quòtes, per usatge exclusiu e  excludent der objècte. Per açò, eth proprietari materiau a de satisfèr totes es despenses e, damb eth plen respècte ara legislacion tributària, levat que s’age pactat autaments, assumís eth pagament des impòsti e tributs restacadi ara proprietat deth ben.

En despieit qu'era quòta minima iniciau se dèishe ara volontat des parts, er aqueriment des quòtes restants mejançant er exercici deth dret d’aqueriment graduau a de representar, se non i a pacte, un minim deth 10%. De hèt, en çò que hè as lotjaments e en tot tier en compde era experiéncia comparada, se cre qu'era proporcion ideau serie deth 5% de domeni aquerit damb capitau pròpri deth proprietari materiau, d’un 20% de domeni qu'eth proprietari materiau aquerís damb finançament ipotecari e deth 75% restant que rèste a mans deth proprietari formau.

Ei consubstanciau ad aguesta figura eth dret deth proprietari materiau a aquerir graduauments mès quòta de domeni sus er immòble, segons un probable esquèma preestablit damb eth finançaire o damb eth promotor venedor, de sòrta que, a mesura que n’aquerisque mès, redusirà progressivaments era soma que pague coma contrapartida en dinèr, pr'amor qu'alavetz serà titular d’ua quòta mès grana de domeni sus er immòble. D'un aute costat, arren non empedís qu'era contrapartida en dinèr sigue imputada ath prètz d’aqueriment des successives quòtes sus er immòble. Tanben ei possible qu'ambdues parts pacten qu'eth proprietari materiau, en lòc d’aquerir quòta, se pogue desliurar graduauments dera sua, qu'age d'èster aquerida necessàriaments per aute titular, çò que harie possible qu'eth prumèr obtenguesse liquiditat.

Finauments, cau soslinhar qu'aguesti tipes de proprietat pòden arténher finalitats diuèrses. Atau, se pòt constituïr ua proprietat compartida sus un ben en regim de proprietat temporau entà facilitar er aqueriment deth ben, sense pèrder practicaments facultats dominicaus. D'un aute costat, era proprietat compartida pòt èster utilizada coma ua alternatiua ara eviccion deth deveire ipotecari enes procèssi d’execucion ipotecària se, en constituïr era proprietat compartida, eth deveire e creditor ipotecaris an previst qu'eth prumèr contunhe de possedir eth ben coma proprietari materiau ena proporcion dera quantitat qu'age pagat e, ath delà, age eth dret a aquerir graduauments es quòtes restants que sòn jos titularitat deth creditor ipotecari (titular formau). Entà clauar, tanben ei possible un pacte entre eth proprietari e eth logatari, de sòrta qu'aguest, un viatge artenhuda ua certana durada deth contracte d’arrendament, pogue devier un proprietari temporau, causa que pòt rebaishar es còsti ath prumèr e aumentar es facultats ath dusau.

Article 1. Proprietat temporau
S’ahig un capítol, eth VII, ath títol IV deth libre cincau deth Còdi civiu de Catalonha, damb eth tèxte següent:

«Capítol VII. Proprietat temporau

»Article 547-1. Concèpte
»Eth dret de proprietat temporau conferís ath sòn titular eth domeni d’un ben pendent un tèrme certan e determinat, vençut eth quau eth domeni passe ath titular successiu.
»Article 547-2. Objècte
»Pòden èster objècte de proprietat temporau es bens immòbles. Tanben ac pòden èster es bens mòbles duradisses non fongibles que poguen figurar laguens d'un registre public.
»Article 547-3. Regim juridic
»1. Era proprietat temporau, en tot aquerò que non establissen eth títol d’aqueriment ne es disposicions d’aguest capítol, ei regit pes normes d’aguest còdi per arrepòrt ath dret de proprietat.
»2. Es regims deth fideïcomés, dera donacion damb clausula de reversion, deth dret de superfícia o quines autes situacions que sigue temporaus dera proprietat se regissen pes sues disposicions especifiques.

»Article 547-4. Aqueriment e durada
»1. Eth titular deth dret de proprietat pòt retier era proprietat temporau e transméter era titolaritat successiva a un tresau o ara invèrsa o transméter ambdues. Ena transmission dera proprietat temporau d’un ben sometut a coproprietat s'apliquen, damb caractèr generau, es normes qu'establís eth capítol III deth títol V.
»2. Era proprietat temporau s’aquerís per negòci juridic entre viui, a títol onerós o gratuït, o per causa de mòrt.

»3. En negòci juridic d’aqueriment a de figurar eth tèrme cèrt e determinat de durada dera proprietat temporau, que non pòt èster inferior a dètz ans entàs immòbles e a un an entàs mòbles, ne superior, en cap de cas, a nauanta nau ans.

»4. Era transmission dera proprietat temporau s’a d’acompanhar damb un inventari des bens que, s'ei eth cas, la compausen.

»Article 547-5. Regim volontari
»En títol d’aqueriment dera proprietat temporau se pòt establir:
»a) Eth pagament a tèrmes deth prètz d’aqueriment.

»b) Era facultat deth proprietari temporau de prorogar eth sòn dret per un tèrme que, somat ar iniciau, non excedisque deth maxim legau, sens perjudici de tresaus.

»c) Eth dret d’aqueriment preferent deth proprietari temporau entath cas de transmission onerosa deth dret deth titular successiu, e eth dret d’aqueriment preferent d’aguest darrèr entath cas de transmission onerosa dera proprietat temporau.

»d) Un dret de crompa dera titolaritat successiva en favor deth proprietari temporau.

»e) Eth dret deth proprietari temporau a qu'eth titular successiu li pague es despenses per trabalhs o arreparacions de besonh e exigibles, en tot atier, principauments, eth temps que manque dera durada dera proprietat temporau e eth montant d'aguesti despenses.

»Article 547-6. Facultats deth proprietari temporau
»1. Eth proprietari temporau a totes es facultats deth dret de proprietat,  sense mès limitacions qu'es derivades dera durada e dera existéncia deth titular successiu.
»2. Era proprietat temporau se pòt alienar, ipotecar e sométer a quinsevolh auta carga damb eth limit deth tèrme fixat, sense que calgue era intervencion deth titular successiu e sens perjudici que li sigue notificat er acte un viatge celebrat. Era proprietat temporau tanben se pòt transméter per causa de mòrt.

»3. S'eth ben objècte de proprietat temporau ei un immòble en regim de coproprietat, er exercici des drets e eth compliment des obligacions derivades d’aguest regim corresponen en exclusiva ath proprietari temporau.

»4. Eth proprietari temporau pòt transméter ua auta proprietat temporau de menor durada en favor d’ua o mès persones, amassa o ua dempús dera auta.

»Article 547-7. Facultats deth titular successiu
»1. Eth titular successiu pòt alienar, ipotecar e sométer a quinsevolh auta carga eth sòn dret, e tanben ne pòt disposar per causa de mòrt.
»2. Es actes e es contractes non consentidi peth titular successiu qu'excedisquen dera durada dera proprietat temporau non lo prejudícien.

»3. Eth titular successiu pòt exigir ath proprietari temporau que prene en sòn cargue es trabalhs d'arrestauracion o reconstruccion s'eth ben se deteriore eth 50% o mès dera sua valor per fauta o dòl deth proprietari temporau. Ad aguesti efèctes, cau préner en compde era valor deth ben en moment en qué se produsís er efècte colpable o intencionau.

»Article 547-8. Inscripcion
»1. Eth títol d’aqueriment dera proprietat temporau s'inscriu en registre corresponent de conformitat damb çò qu'establís era lei e damb es efèctes corresponenti.
»2. Ena inscripcion deth títol d'aqueriment cau hèr a constar era durada dera proprietat temporau e, s'ei eth cas, eth regim volontari que s’age pactat d’acòrd damb çò qu'establís er article 547-5.

»Article 547-9. Extincion
»1. Era proprietat temporau s’extinguís pes causes generaus d’extincion dera proprietat e, ath delà, pes causes següentes:
»a) Pera expiracion deth tèrme.

»b) Pera deterioracion deth ben eth 50% o mès dera sua valor per fauta o dòl deth proprietari temporau, s'aguest, un viatge requerit peth titular successiu, non a prenut en sòn cargue es trabalhs d'arreparacion o reconstruccion.

»2. Es drets reaus que grauen era proprietat temporau, en cas de renóncia deth dret e d’abandon dera possession deth ben o de quinsevolh auta causa d’extincion volontària dera proprietat temporau, subsistissen enquia que non expire eth tèrme o non se produsisque eth hèt o era causa que ne entraïne era extincion.

»Article 547-10. Efèctes dera extincion
»1. Era extincion dera proprietat temporau entraïne qu'eth titular successiu aquerís eth domeni deth ben, ne pren possession entà eth madeish e pòt exercir es accions de proteccion dera proprietat e dera possession que li corresponen.
»2. Eth proprietari temporau arrespon deuant eth titular successiu des damatges ocasionadi ath ben per fauta o dòl.

»3. Es melhoraments e accessions introdusides en ben que subsistissen e es fruts en demora en moment dera extincion, se non i a pacte, apartien ath titular successiu. Com que sigue, en moment dera finalizacion dera proprietat temporau s’a d’elaborar un inventari que s’a de liurar damb eth ben.»

Article 2. Proprietat compartida
S’ahig un capítol, eth VI, ath títol V deth libre cincau deth Còdi civiu de Catalonha, damb eth tèxte següent:

«Capítol VI. Proprietat compartida

»Article 556-1. Concèpte
»1. Era proprietat compartida conferís a un des dus titulars, nomentat proprietari materiau, ua quòta deth domeni, era possession, er usatge e era gaudença exclusiva deth ben e eth dret d’aquerir, de manèra graduau, era quòta restant der aute titular, nomentat proprietari formau.
»2. Era proprietat compartida entraïne era exclusion dera accion de division.

»Article 556-2. Objècte
»1. Pòden èster objècte de proprietat compartida es bens immòbles. Tanben ac pòden èster es bens mòbles duradisses e non fongibles que poguen constar laguens d'un registre public.
»2. Se pòt constituïr ua proprietat compartida sus un ben en regim de proprietat temporau.

»Article 556-3. Regim juridic
»Era proprietat compartida, en tot çò que non establissen eth títol de constitucion e es disposicions d’aguest capítol, ei regida pes normes d’aguest còdi per arrepòrt ara comunautat ordinària indivisa e ath dret d’aqueriment, en aquerò en qué i siguen compatibles.
»Article 556-4. Constitucion
»1. Era proprietat compartida se constituís per negòci juridic entre viui, a títol onerós o gratuït, o per causa de mòrt.
»2. Eth títol de constitucion dera proprietat compartida a de contier es circonstàncies següentes:

»a) Era quòta iniciauments aquerida.

»b) Eth dret d’aqueriment graduau e es requisits e es condicions deth sòn exercici. Se non i a pacte, es quòtes successivaments aquerides non pòden èster inferiores ath 10% deth totau dera proprietat.

»c) Era contrapartida en dinèr, se n’i a, entar exercici en exclusiva des facultats dominicaus atribuïdes sus eth ben, era sua actualizacion e es critèris entà determinar-la a mesura que s’exercisque eth dret d’aqueriment graduau.

»3. Era durada dera proprietat compartida ei de trenta ans, levat qu'es parts fixen un tèrme diferent que, en cap de cas, non pòt superar es nauanta nau ans.

»Article 556-5. Inscripcion
»1. Eth títol de constitucion dera proprietat compartida s’inscriu en registre corresponent de conformitat damb çò qu'establís era lei e damb es efèctes corresponenti.
»2. Ena inscripcion deth títol de constitucion dera proprietat compartida s’an de hèr a constar es circonstàncies qu'establís er article 556-4.2 e, se cau, es drets de preemcion e retracte.

»3. Era proprietat compartida, s'ei eth cas que pòrte sus un ben immòble, s'a d'inscríuer, cossent damb era legislacion ipotecària, ena huelha daurida entara finca matritz. Era inscripcion deth dret deth proprietari materiau s'a de hèr en ua huelha independenta, qu'a de manar ath regim de proprietat compartida.

»Article 556-6. Facultats deth proprietari materiau
»1. Eth proprietari materiau a es facultats següentes:
»a) Possedir e usar eth ben e gaudir-ne de forma plea e exclusiva, damb eth limit, levat que s’age pactat autament, de non comprométer-ne era subsisténcia.

»b) Alienar, ipotecar e sométer a quinsevolh auta carga era sua quòta, casi en es quaus ac cau comunicar ath proprietari formau, e tanben disposar-ne per causa de mòrt.

»c) Aquerir mès quòta de manèra graduau, cossent damb çò qu'establís eth títol de constitucion.

»2. Eth proprietari materiau pòt exercir toti es actes de rigorós domeni, mès a de besonh eth consentiment deth proprietari formau entà dividir eth ben. Er acòrd de division a de contier era distribucion entre es bens resultanti, autant deth prètz d’aqueriment coma dera contrapartida en dinèr qu'establís er article 556-4.2.c.

»3. S'eth ben objècte de proprietat compartida ei un immòble en regim de coproprietat, er exercici des drets e er acompliment des obligacions derivadi d’aguest regim corresponen en exclusiva ath proprietari materiau.

»4. Es despenses ordinàries son a cargue deth proprietari materiau. Per çò qu'ei des despenses extraordinàries e d’execucion de trabalhs d’installacions, s'an de partejar entre ambdús proprietaris d’acòrd damb era quòta de proprietat respectiva.

»Article 556-7. Obligacions deth proprietari materiau
»Eth proprietari materiau a es obligacions següentes:
»a) Pagar eth prètz d’aqueriment des quòtes, s'ei eth cas.

»b) Pagar era contrapartida en dinèr qu'establís er article 556-4.2.c, eth montant dera quau, se non i a pacte, amendrís proporcionauments damb er aqueriment de mès quòta.

»c) Pagar es despenses e es impòsti per arrepòrt ara proprietat deth ben.

»Article 556-8. Facultats deth proprietari formau
»Eth proprietari formau a, entre d’autes, es facultats següentes:
»a) Alienar, ipotecar e sométer a quinsevolh auta carga era sua quòta, e tanben disposar-ne per causa de mòrt, sens perjudici des drets de preemcion e retracte deth proprietari materiau.

»b) Exigir ath proprietari materiau, levat que se pacte autaments, que prene en cargue es trabalhs d'arreparacion o reconstruccion s'eth ben se deteriore un 20% o mès o se ne compromet era subsisténcia. Eth proprietari formau a dret a accedir ar immòble entà verificar-ne er estat. Se se li prive er accès o se, dempús d’auer-i accedit, se verifique qu'era subsisténcia deth ben ei afectada, eth proprietari formau pòt sollicitar judiciariàments quina mesura a títol provisòri que sigue.

»Article 556-9. Contrapartida en dinèr
»1. Era quòta deth proprietari materiau ei afectada, damb caractèr reau, ath pagament dera contrapartida pera annada en cors e as dus ans immediataments anteriors. Eth credit que ne resulte a preferéncia de crubament sus era quòta, damb era prelacion que determine era lei.
»2. Eth proprietari materiau que hèsque ua transmission onerosa dera sua quòta a d’aportar un document qu'acredite qu'ei ath dia en pagament dera contrapartida en dinèr enquiara data dera transmission. Sense aguesta manifestacion e aguest apòrt non se pòt autrejar era escritura, levat qu'es aqueridors i renóncien exprèssaments.

»3. Eth proprietari materiau qu'aliène era sua quòta a de comunicar eth cambiament de titolaritat ath proprietari formau. Mentre non ac hèsque, arrespon solidàriaments deth pagament dera contrapartida en dinèr.

»4. Eth proprietari formau qu'aliène era sua quòta a de comunicar eth cambiament de titolaritat ath proprietari materiau. Mentre non ac hèsque, son eficaci es pagaments e es notificacions hètes ar antic proprietari formau.

»Article 556-10. Drets de preemcion e de retracte
»Era alienacion a títol onerós dera quòta de quinsevolh des proprietaris autrege ar aute, levat qu'en títol de constitucion s’age pactat autaments, es drets de preemcion e de retracte, que se regissen per çò qu'establís er article 552-4.
»Article 556-11. Extincion
»1. Era proprietat compartida s’extinguís pes causes següentes:
»a) Era reünion laguens d'ua unica titolaritat de totes es quòtes de proprietat.

»b) Era destruccion o pèrta deth ben.

»c) Era expiracion deth tèrme de durada dera proprietat compartida.

»d) Era abséncia d’exercici de quinsevolh des drets d’aqueriment graduau acordat, se non i a pacte en sens contrari.

»e) Era conversion en regim de comunautat ordinària o especiau.

»f) Er acòrd d'ambdús titulars.

»g) Era renóncia de quinsevolh des titulars, çò qu'entraïne er acreishement en favor der aute.

»2. Era renóncia ara proprietat compartida non dispense ara persona que renóncie der acompliment des obligacions arribades a expiracion e encara en demora, ne prejudície es drets que s’agen constituït en favor de tresaus.

»3. Un viatge extinguida era proprietat compartida pes causes per arrepòrt as letres c e d der apartat 1, eth ben afectat passe ara situacion de comunautat ordinària indivisa. En aguest cas, era persona qu'a estat proprietari formau pòt exigir era adjudicacion dera totalitat deth ben objècte dera comunautat en tot pagar en dinèr compdant eth 80% dera valor segons arrepòrt d'expèrt, en moment d’exigir era adjudicacion, dera participacion dera persona qu'a estat proprietari materiau.

»Article 556-12. Execucion forçada
»Era execucion forçada de quinsevolh des quòtes non extinguís era proprietat compartida, per aguesta causa er adjudicatari subrògue es drets e es obligacions corresponentes.»
Disposicions addicionaus

Prumèra. Collaboracion des administracions publiques

1. Es administracions publiques an d'amiar a tèrme es accions de besonh damb es entitats financères e es promotors, autant publics coma privadi, entà accelerar e facilitar er accès ath lotjament des ciutadans qu'ac desiren per mejan dera implantacion dera proprietat temporau e era proprietat compartida.

2. Es administracions publiques an de negociar damb es entitats de credit entà qu'es lotjaments en procès d’execucion ipotecària se transformen en proprietat temporau o compartida en tot tier en compde es quantitats amortides per aqueridor.

Dusau. Mesures fiscaus e reglamentacions

Era Administracion dera Generalitat a de negociar damb es administracions locaus entà: 

a) Bonificar er impòst sus es bens immòbles des lotjaments en proprietat temporau o proprietat compartida. 

b) Redusir o bonificar er impòst de construccions e trabalhs e es taxes des trabalhs de reabilitacion e agençament de lotjaments en proprietat temporau o proprietat compartida. 

c) Redusir o bonificar es impòstes en demora de pagament pes proprietaris deveires qu'aufrisquen eth lotjament entà includir-lo en mercat dera proprietat temporau o era proprietat compartida. 

Tresau. Relacions de consomacion

1. En aqueri casi en qu'era transmission dera proprietat temporau o dera proprietat compartida se produsís en ua relacion de consomacion, toti es agents qu'intervien en procès de rendement de servicis immobiliaris e financèrs per arrepòrt ara dita transmission an d'acomplir es obligacions qu'establís era reglamentacion de consomacion. En aqueth cas en qu'eth ben sigue un lotjament, an d'acomplir tanben es obligacions qu'establís era Lei 18/2007, de 28 de deseme, deth dret ath lotjament. 

2. Er aqueridor qu'age era condicion de consomator gaudís des drets e garanties que li autrege era reglamentacion a què hè allusion er apartat 1.

Disposicion finau. Entrada en vigor

Aguesta lei entre en vigor ath cap de vint dies d'auer estat publicada en  Diari Oficial de la Generalitat de Catalunya. »
Palau del Parlament, 14 d’octubre de 2015
El secretari primer
La presidenta 

Celestino Corbacho Chaves
Núria de Gispert i Català

